
bunday erkak qanday oila boshlig‘i bo‘ladi, bolalariga qanday tarbiya beradi. bu toifadagi 
kishilardan mahalla-ko‘y, qo‘ni-qo‘shni, atrofdagilar, jamiyat nima naf ko‘radi? Bu illat 
qayerdan paydo bo‘lgan va qachon? Ichkilikbozlik, fohishabozlik avval chorizm, keyin 
sho‘rolar tomonidan norasmiy tarzda ommalashtirilgan. Xuddi shu yo‘l bilan millatni 
yo‘qotish, uni mahv etish, biror narsa haqida jiddiy fikr yuritishdan saqlab turish mumkin edi. 
Buni yaxshi bilgan istilochilar millatni ichdan kemirishni reja qilishgan edi. Shu bilan xalqni 
manqurtga aylantirib, uni asoratda, qullikda saqlab turmoqchi edilar. Dahriylikni targ‘ib qilgan 
kommunistik mafkura millatni tili, dini, tarixi va qadimiy an’analaridan ayirishni maqsad 
qilishgan va buning chorasini ichkilikbozlik va axloqiy buzuqlikda ko‘rishgandi.  

Jadid adabiyotida ayni shu ikki masalaga katta e’tibor qaratilgan. Behbudiyning 
“Padarkush”idan boshlab, Hoji Muin, Nusratulla Qudratullo, Abdulla Qodiriy, Abdulla Balxiy, 
Shukrullagacha bu mavzuga qayta-qayta murojaat qilishgan. Shu davrda yaratilgan “To‘y”, 
“Baxtsiz kuyov”, “Juvonmarg”, “Axmoq”, “Ko‘knori”, “Mazluma xotin” kabi asarlarda ham shu 
illat keskin qoralangan.  

Yuqoridagi tahlillardan ma’lum bo‘ladiki, Abdulla Qodiriyning “Uloqda”, Abdulhamid 
Cho‘lponning “Qor qo‘ynida lola”, “Oydin kechalarda” hikoyalari o‘zbek hikoyachiligining 
dastlabki ko‘rinishlari bo‘lishiga qaramasdan, hikoya matni asosida milliylik va an’anaviylik 
masalalari “yarq” etib ko‘zga tashlanadi va uni jadid yozuvchilari muvaffaqiyatli amalga 
oshirgan.  

USLUBNING KO‘CHIMGA ASOSLANGAN XUSUSIY HOLLARI ABDURAUF 
FITRAT TALQINI 

 
                                                           H.P.Eshonqulov 

                                                   BuxDU dotsenti, filologiya fanlari doktori 
 
Taniqli olim A.Fitratning “Adabiyot qoidalari” asari muallifning e’tirofiga ko‘ra “Adabiyot 

muallimlari ham havaslilar uchun qo‘llanma” [1, 11], sifatida yozilgan bo‘lsa-da, undagi 
ko‘pgina nazariy qarashlarga bo‘lgan munosabat hamon o‘zining qimmatini saqlab turibdi. 
Avvalo, ta’kidlash lozimki, muallif “Adabiyot qoidalari”da ijodkorning uslubi masalasiga 
alohida e’tibor qaratishi va uning umumiy hollari sifatida “tuzuklik”, “soflik”, “ohang”, 
“ochiqlik”, “uyg‘unlik” kabilardan bahs yuritib, uslubning xususiy hollari sifatida badiiy 
san’atlarga e’tibor qaratishi badiiylikning mohiyatini anglatishda o‘ziga xos bir uslub sifatida 
namoyon bo‘ladi. Ayni choqda zamonaviy adabiyotshunosligimizda ham metafora, metonimiya, 
sinekdoxa, kinoya, perifraza, allegoriya (majoz), ramz (simvol) singari ko‘chim turlari sirasiga 
epitet, oksimiron, litota, mubolag‘a kabilarni ham qo‘shish hollari ham kuzatilmoqdaki [2, 148], 
nazarimizda, masalaga A.Fitrat qarashlari nuqtai nazaridan yondashilsa, uning mohiyati 
oydinlashib qoladi.  

A.Fitrat uslubning xususiy hollaridan bahs etib, sifatlash, o‘xshatish, istiora, kinoya, majoz, 
jonlantirish, so‘rash, mubolag‘a, undash, qarshilik, qaytish (ruju’), kesish, burulish, tajnis, laffu 
nashr (yig‘ib tarqatish), saj’, ta’rix, muammo singari badiiy-tasviriy vositalarni sodda va ravon 
uslubda, chiroyli dalillar bilan tushuntirarkan, bulardan istiora, kinoya va majozda ma’no 
ko‘chishi kuzatilishida diqqatni qaratadi. Jumladan, olim istiorani: “Bir so‘zning o‘z ma’nosidan 

boshqa bir ma’no uchun ishlatilmagidir. Shul shart bilankim, u so‘zning o‘z ma’nosi bilan yangi 
ma’nosi orasida bir turlik o‘xshashlik bo‘lsin” [1, 50], - deya ta’rif berib, istioraning 
o‘xshatishga asoslanganligi, uning ochiq istiora va yopiq istiora ko‘rinishlari mavjudligini 
yuqorida qayd etilgan uslubda yoritadi. Bundan ayonlashadiki, uslubning xususiy hollariga 
mansub bo‘lgan istiora ko‘chimning bir ko‘rinishi sifatida namoyon bo‘ladi.  

A.Fitrat kinoyaning mohiyatini anglatishda xalq donishmandligining namunasi bo‘lgan 
maqollarga tayanadi. Jumladan, olim “Sinalmagan otning sirtidan o‘tma”, “Bo‘zchi belboqqa 
yolchimas”, “Eshak bir tanga, to‘qim ming tanga” singari “el gaplari (matallari)”da [1, 54] o‘z 
ma’nosidan ko‘ra, ikkinchi ma’no maqsad qilinganini bayon etadi. Shuningdek, “Arabcha ta’viz, 
o‘zbekcha nisham – piching – uchuruq atalgan bu yo‘sun gaplashish (tosh otib gapirmak kabi) 
borkim, adabiyotda kinoyaning bir bo‘lagi sanaladir” [1, 54], - deya mulohazalariga oydinlik 
kiritadi. Bundan tashqari, “Adabiyot qoidalarida” bu tasviriy vositaning Saydalining “Qarg‘alar 
zori” nomli asarida, Elbekning hikoyalarida go‘zal namunalar borligi aytib o‘tilib, Muhammad 
Solihning “Shayboniynoma” asariga murojaat etiladi. Bu bilan olim kinoya ko‘chimning bir 
ko‘rinishi ekanligini nihoyatda bir sodda uslubda yoritishga erishadi. 

Ma’lumki, ko‘chimning yuqorida nomlari sanab o‘tilgan ko‘rinishlarini bir-biridan farqlash, 
ular orasida aniq chegarani qo‘ya olish masalasi ham nihoyatda ahamiyatli sanalib, bu ham 
ijodkorning adabiy niyatini aniqroq tushunishga muhim omil bo‘lib xizmat qiladi. Sharq mumtoz 
poetikasining bilimdoni Atoulloh Husayniyning “Badoyye’ us-sanoyye’” asarida bu borada 
nihoyatda qimmatli ma’lumotlar keltirilgani holda “Istiora majozning bir nav’idir va majoz 
haqiqatning ziddidir” [3, 219] singari ta’riflarga ham duch kelamiz. A.Fitrat esa o‘xshatish 
asosida vujudga kelgan istiora, kinoya va majoz singari ko‘chim turlarini bir-biridan farqlash 
maqsadida ularning ta’riflarini yonma-yon keltiradi. Avvalo, uning majozni anglatish uchun 
keltirgan “Botuning qalami yaxshi”, “Navoiyni ko‘p o‘qiyman”, “Majlis so‘ngida qaror bergan” 
singari misollari majozning istioradan farqli ekanini anglashimiz uchun turtki bo‘lib xizmat 
qiladi. Ayni choqda quyida ko‘chirilgan ta’riflar olimning masala mohiyatini anglatishda 
qiyosdan nihoyatda o‘rinli foydalanganini namoyon etadi: 

“ 1. Iki so‘zning har birini o‘z ma’nosida qoldirib, bir-biriga o‘xshatilib aytilsa, o‘xshatish 
bo‘ladir. 

2. Bir so‘z o‘zining chin ma’nosidan olinib, shunga o‘xshag‘an boshqa bir ma’noda 
ishlatilsa, istiora bo‘ladir. 

3. Bir so‘z o‘zining chin ma’nosidan olinmay shunga o‘xshag‘on bir ma’noda ishlatilsa, 
kinoya bo‘ladir. 

4. Bir so‘z o‘zining ma’nosidan olinib, shunga o‘xshatishdan boshqa nima bo‘lsa mayli, 
biroq onglashilarlik bo‘lsin”. [1, 56] 

A.Fitrat to‘rtinchi ta’rifda majozni nazarda tutadi. Olimning ko‘chim turlarini bir-biridan 
farqlashda ularning o‘xshatishga asoslanganidan kelib chiqib, ta’riflarni bir o‘rinda keltirishi ular 
orasidagi farqlilikni aniq tushunishga omil bo‘ladi. Buni his ettirish uchun taniqli adabiyotshunos 
aynan istioraning ochiq istiora ko‘rinishi bilan majozni bir-biridan farqlash zarurati borligini 
nazarda tutib, ochiq istiora ta’rifini majoz ta’rifi bilan solishtiradi. Natijada majozda 
o‘xshatishdan tashqari, metonimiya usuli bilan ma’no ko‘chishi kuzatilishi ham ayonlashib 
qoladi. A.Fitratning bunday qiyoslash usullarining mohiyatini teran idrok etib, keyingi 
tadqiqotlarda qo‘llash, ayni uslubda o‘quv qo‘llanmalarini yozish muhim ahamiyat kasb etadi.  

 
Adabiyotar: 

336 b. 

“Akademnashr”, 2013. -408 b. 

3. Husayniy A. Badoyi’ u-s-sanoyi’. Toshkent: G‘.G‘ulom nomidagi Adabiyot va san’at 

